
shivayogadarpaNam

શિવયોગદર્પણમ્

ભ્રુવોર્મધ્યે શિવસ્થાનં મનસ્તત્ર વિલીયતે ।
જ્ઞાતવ્યં તદ્ પદં દિવ્યં તત્ર કાલો ન વિદ્યતે॥ ૧॥
સૂર્યાચન્દ્રમસોર્મધ્યે મુદ્રાં દદ્યાચ્ચ ખેચરીમ્ ।
નિરાલમ્બે મહાશૂન્યે બ્રહ્મચક્રં વ્યવસ્થિતમ્॥ ૨॥
તત્ત્વં બીજં હઠઃ ક્ષેત્રમૌદાસીન્યં જલં ત્રિભિઃ ।
ઉન્મની કલ્પલતિકા સદ્ય એવોદ્ભવિષ્યતિ॥ ૩॥
અત્યાહારઃ પ્રયાસશ્ચ પ્રજલ્પો નિયમગ્રહઃ ।
જનસઙ્ગશ્ચ  લૌલ્યઞ્ચ ષડ્ભિર્યોગો વિનશ્યતિ॥ ૪॥
ઉત્સાહો નિશ્ચયં ધૈર્યં તત્ત્વજ્ઞાનાર્થદર્શનમ્ ।
જનસઙ્ગપરિત્યાગઃ  ષડ્ભિર્યોગઃ પ્રસિદ્ધ્યતિ॥ ૫॥
હઠં વિના રાજયોગો રાજયોગં વિના હઠઃ ।
ન સિદ્ધ્યતિ તતો યુગ્મં મનીષી તત્ સમભ્યસેત્॥ ૬॥
ન દૃષ્ટિલક્ષાણિ ન ચિત્તબન્ધો ન દેશકાલૌ ન ચ વાયુરોધઃ ।
ન ધારણા ધ્યાન પરિશ્રમો વા સમેધમાનેસતિ રાજયોગે॥ ૭॥
તારકાગ્રસ્થિતં તેજસ્તદ્બિન્દુસ્યૂતિર્તે યદિ ।
યોગં તારકમિત્યાહુર્યોગિનો બ્રહ્મવાદિનઃ॥ ૮॥
ભાલોર્ધ્વગોલ્લાટવિશેષમણ્ડલે
નિરન્તરં ચિદ્ગગને મહામનાઃ ।

સતારકં વિસ્ફુરદીક્ષણેન
વિલોકયેચ્ચેત્ સ તુ સિદ્ધિમાપ્નુયાત્॥ ૯॥

દ્વાદશાઙ્ગુલદૂરેઽસ્મિન્  શિરોદેશે મહાપ્રભે ।
પ્રાદેશમાત્રવ્યાયામં જ્યોતિઃપુઞ્જં મહાદ્ભુતમ્॥ ૧૦॥

તદ્દર્શનેન સતતમમૃતત્ત્વં ભવિષ્યતિ ।
તારકં દુર્ભરામ્ભોધેસ્તારકં મોક્ષકારકમ્॥ ૧૧॥
અમનસ્કાત્ સિદ્ધિરસ્માદભ્યાસેન ભવત્યલમ્ ।
અતિમૂઢમતિવ્યક્તમતિરમ્યમનામયમ્॥ ૧૨॥
આત્મસ્થાનં પરં ગુપ્તં જ્ઞાયતે ગુરુવાક્યતઃ ।
ઉન્મેષઃ પ્રતિપચ્ચક્ષુરમાવાસ્યાસ્તલોચનમ્॥ ૧૩॥
અર્ધાવલોકનં યત્ સ્યાત્ પૌર્ણમાસીં  વદન્તિ તામ્ ।
આદિદ્વયં પરિત્યજ્ય તૃતીયન્તુ સમભ્યસેત્॥ ૧૪॥
પૌર્ણિમાદૃષ્ટિયોગેન   સ્થિત્વા તારકલક્ષણે ।
સાવધાનેન યોગીન્દ્રસ્તિષ્ઠચ્ચેત્ સ સુખી ભુવિ॥ ૧૫॥
તાલુમૂલે દ્વાદશાઙ્ગુલ્યગ્રભાગસ્ય  મધ્યમે ।
પુરતો બાહ્યહીનં ચેત્ તમોરૂપં પ્રકાશતે॥ ૧૬॥
તન્મધ્યભાગે ચિદ્યોનિમનોદૃષ્ટ્યા નિરન્તરમ્ ।
વિલોકયેચ્ચેત્ તત્કાલે જ્યોતિઃપુઞ્જં મહાદ્ભુતમ્॥ ૧૭॥
અખણ્ડેન્દુસમાકારં પરં ચિન્મયાત્મકમ્ । ?

સત્યજ્ઞાનાનન્દરૂપં મહાલિઙ્ગં  પ્રકાશતે॥ ૧૮॥
જપયોગાનભિજ્ઞસ્ય મનઃસ્થૈર્યં ન જાયતે ।
ગુરૂણા શામ્ભવી મુદ્રા દત્તા ચેલ્લભતે ધ્રુવમ્॥ ૧૯॥
વક્ત્રે પ્રાણાનિલં પૂર્યં વહ્નિસ્થાનાનિલં તથા ।
આકુઞ્ચયેદ્ ગલં કિઞ્ચિન્નાદો વ્યક્તો ભવિષ્યતિ॥ ૨૦॥
નિસ્સંશયેન મનસા વર્તતે યદિ નિશ્ચલઃ ।
રાજયોગીતિ વિખ્યાતો યોગનિદ્રાસમાશ્રિતઃ॥ ૨૧॥
અશ્રુસમ્પાતપર્યન્તમાચાર્યૈસ્ત્રાટકં સ્મૃતમ્ ।
વ્યાપારશૂન્યે મનસિ સ્થિરયોસ્તારયોર્બહિઃ॥ ૨૨॥
ચાન્દ્રી કલા ચિદાકાશાદાવિર્ભવતિ યોગિનઃ ।
સમદૃષ્ટિરવાગ્દૃષ્ટિરિતિ ?? ત્રિધા॥ ૨૩॥ ??

કાકાક્ષિન્યાયતસ્તત્ર સમ્યક્ સ્યાદ્ બિન્દુદર્શનમ્ ।
મનઃ પવનયોગેન યાવચ્છક્તિપ્રધાનકમ્॥ ૨૪॥

તાવન્માત્રન્તુ વિશ્રામ્ય ચિદાકાશં તુ લક્ષયેત્ ।
આકાશે તિષ્ઠતે સૂર્યઃ સર્વયોગેષુ ગોપિતઃ॥ ૨૫॥
લક્ષૈકલગ્ને મનસિ હ્યમનસ્કં પ્રજાયતે ।
સમનસ્કે તુ સઞ્જાતે સ્વરૂપં સમ્પ્રજાયતે॥ ૨૬॥
॥ ઇતિ શિવગોરક્ષકૃત શિવયોગદર્પણં સમ્પૂર્ણમ્॥

